Nafarroako Parlamentuko Mahaiak, 2014ko irailaren 29an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Amaya Zarranz Errea andreak aurkezturiko mozioa, zeinaren bidez Nafarroako Gobernua premiatzen baita Nafarroako kirol federazioen eta kirol kluben diru-laguntzei lotutako neurriak har ditzan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2014ko irailaren 29an

Lehendakaria: Alberto Catalán Higueras

MOZIOAREN TESTUA

Nafarroako Parlamentuko Parlamentu-talde Popularreko Amaya Zarranz Errea andreak, Legebiltzarreko Erregelamenduan ezarritakoaren babesean, ondoko mozioa aurkeztu du, Osoko Bilkuran eztabaidatzeko eta onesteko. Mozioaren bidez, Nafarroako Gobernua premiatzen da Nafarroako kirol federazioen eta kirol kluben diru-laguntzei lotutako neurriak har ditzan.

2013ko urriaren 28an, Nafarroako Parlamentuan osatutako Kirolaren Mahaiak aho batez onetsi zituen zenbait ondorio, geroago aho batez onetsi zen adierazpen instituzional batean jaso zirenak.

Ondorio horien artean bi nabarmendu behar dira:

– Batzorde misto bat sortzea, zeinean Foru Komunitateko kirol arloko eragileek ordezkaritza izanen baitute. Batzorde horren eginkizuna izanen da kirol klub eta federazioei diru-laguntzak emateko foru aginduetan onesten diren deialdiak arautuko dituzten irizpideak zehazteko proposamenak aztertu, adostu eta aurkeztea.

– Diru-laguntzen deialdietan eskabideak eta gastuen justifikazioak bideratzeko eta BEZaren aitorpenetarako administrazio prozesuak bizkortzea eta erraztea.

Ondorio horiek atera ziren, hain zuzen ere, kirol federazioentzako diru-laguntzen 2013ko deialdiaren foru aginduak arrisku bizian jartzen zuelako, haien ustez, beren bideragarritasuna.

Gatazka heldu zen 207/2013 Foru Aginduko eta 163/2014 Foru Aginduko 12. oinarritik, zeinaren bigarren idatz-zatiak honako hau ezartzen baitu:

 Deialdiaren atal bakoitzerako aurrekontuaren %100 egin izanaren justifikazioa egin beharko da, hartarako diru-laguntzarik onetsi bada. Justifikatutakoa aurrekontua baino gutxiago baldin bada, proportzioan egokituko da zenbatekoa azken likidazioa onesten duen ebazpenean”.

Federazioen ustez, irizpide horrek larriki zigortzen ditu beren lana zentzuz eta efizientziaz egiten duten federazioak, daukaten dirua baino gehiago gastatzen ez dutenak; izan ere, beren ahalmenetik goiti gastatzera behartzen ditu, baldin eta emandako diru-laguntzaren % 100 jaso nahi badute, nahiz eta diru-laguntzak aurrekontu osoa ez estali.

2012ko urriaren 16an egindako agerraldian, orduan Gizarte Politiketako kontseilaria zenak, Pejenaute jaunak, bere taldeak izanen zituen jarduketa-oinarriak azaldu zituen –taldea osatzen zuten, besteak beste, egungo kontseilariak eta bai orduan, bai gaur egun, Nafarroako Kirol eta Gazteriaren Institutuaren zuzendari kudeatzailea denak–. Kirol atalari dagokionez, oinarrietako bat zen “laguntza ekonomikoak ezartzea, ahal den modurik zaluenean”, bai eta “Nafarroa eredu nazional bat izatea kirol proiektuen arloan, laguntza deialdi bat eginez kirol-antolamendua nahiz gure jokalarien jatorria nafarra izatea erraztuko duten irizpideekin eta baremoekin, beren bideragarritasun ekonomikoa bermatuko dutenak”.

Horrenbestez, eta Gizarte Politiketako Departamentuak berak 2012ko urrian emandako bi agindu horiek betetzeko, honako erabaki proposamen hau aurkeztu dugu:

1. Nafarroako Parlamentuak Nafarroako Gobernua premiatzen du 2015erako alda dezan Nafarroako kirol federazioei diru-laguntzak emateko kontuan hartu beharreko oinarri arautzaileak onesten dituen foru agindua, bertan zalutasun-irizpideak jasotzeko eta burokrazia sinplifikatzeko.

2. Nafarroako Parlamentuak Nafarroako Gobernua premiatzen du Kirolaren Mahaiaren agindua betez batzorde misto bat sor dezan, Nafarroako Kirol eta Gazteriaren Institutuaren eta kirol klub eta federazioen artekoa, haiei eragiten dieten diru-laguntzak arautzen dituzten irizpideak adosteko.

3. Nafarroako Parlamentuak Nafarroako Gobernua premiatzen du konponbide bat aurki dezan 2013ko eta 2014ko diru-laguntzetarako, federazioei beren bideragarritasuna eta biziraupena ahalbidetuko dizkiena, kontuan hartuta delegazio bidez betetzen dituztela berez Nafarroako Gobernuari dagozkion zenbait eginkizun.

Iruñean, 2014ko irailaren 25ean.

Foru parlamentaria: Amaya Zarranz Errea

